
ATASSUT      UKA 2013/85-1 

Gerhardt Petersen     03.10.2013 

 

Kalaallit Nunaata Aatsitassarsiornermi Aningaasaateqarfia pillugu Inatsisartut inatsisaata 

nr. 6, 5. december 2008-meersup allanngortinneqarnissaanut kingusinnerpaamik FM2014-imi 

Naalakkersuisut peqquneqarnissaannut Inatsisartut aalajangiiffigisassaattut siunnersuut, 

imaalillugu Kalaallit Nunaata Aatsitassarsiornermi Aningaasaateqarfia pillugu Inatsisartut 

inatsisaanni aatsitassarsiornermit isertitanut paasinninnera Namminersorneq pillugu 

inatsimmi aatsitassarsiornermit isertitanut paasinninnermit immikkoortinneqassasoq. 

Allannguinermi tigussaasumik atortut, soorlu oliamik maqisuunnginnissamut atortut, illuutit 

sanaartukkalluunniit allat atortullu Kalaallit Nunaata Aatsitassarsiornermi 

Aningaasaateqarfiani aatsitassarsiornermit isertitatut naatsorsuutigineqannginnissaat 

allanneqartariaqarpoq. 

(Inatsisartunut ilaasortaq Naaja Nathanielsen, Inuit Ataqatigiit) 

 

Kalaallit Nunaata Aatsitassarsiornermi Aningaasaateqarfia pillugu Inatsisartut inatsisaanni 

aatsitassarsiornermit isertitanut paasinninnera Namminersorneq pillugu inatsimmi 

aatsitassarsiornermit isertitanut paasinninnermit immikkoortinneqassasoq siunertaralugu Inuit 

Ataqatigiit sinnerlugit Inatsisartuni ilaasortaq Naaja Nathanielsen matumani siunnersuuteqarpoq. 

 

Siunnersuut imaannaanngitsoq nalilersorluarneqartariaqartoq itinerusumillu 

misissorneqartariaqartoq ATASSUT-mit naliliivugut. 

 

Siunnersuuteqartup siunnersuummini tikkuarpaa pigisat tigussaasut, soorlu timersortarfiit 

imaluunniit oliamik maqisuunnginnissamut atortut, tunngavigalugit aatsitassarsiornermi 

aningaasaateqarfiup aallartinneqarnissaa inatsisit pineqartut ilusilersorneqarmata 

siunertaasimassasoq ilimaginagu.  

Tikkuarpaalu aningaasanik immineq isertitsiviunngitsut aningaasaliissutitullu atorneqarsinnaanatik. 

Tamatuma saniatigut atortut tigussaasut nutaatut naleqarajuttarput piffissap ingerlanerani 

iluarsaanneqartussaanermikkut atorneqarnermikkullu nalikilliartortartut innersuussutigaa. 

 

Namminersorneq pillugu inatsimmi aatsitassarsionermit isertitat aammalu Aatsitassarsiornermi 

aningaasaateqarfiup isertitai immikkoortinneqartariaqartut taamaalilluni siunnersuuteqartoq 

siunertaqartutut paasivarput. 

 

ATASSUT-mit imaaliallaannaq nalileruminaatsipparput qanoq iliortoqarneratigut 

aatsitassarsiornermit isertitat amerlassusaat tunngavigalugit qaqugukkut aningaasaateqarfik 

aallartinneqassanersoq, isumaqarpugut apeqqut matumani qaqinneqartoq 

nalilersorluarneqartariaqartoq, tamannalu siunertaralugu siunnersuut ataatsimiititaliamut 

susassaqartumut misissugassanngorlugu ingerlateqqinneqassasoq inassutigissavarput. 


